
से पराजित न होना समझकर चक्ररत्न को स्मरण किया। चक्र हाथ 

में आ उपस्थित हुआ। रावण के हाथ में चक्र आया समझकर लक्ष्मण 
की सेना उसके तेज को न सह सकी। वानरवंशी घबराये। सच है, 

जिसकी हजारों देव सेवा करते रहते हैं, उससे किसे डर न होगा? 

चक्र अपने हाथ में लेकर रावण ने लक्ष्मण से कहा --आरे 
नीच ! मेरे सामने से अलग हो, नहीं तो अभी तुझे अपने घमण्ड का 
मजा बताये देता हूँ। देख, अब भी भाग जा-अभी कुछ नहीं बिगड़ा 

है। मुझे तेरी इस अवस्था पर दया आती है, इसी से मैं तुझे अपनी 
रक्षा करने को कहता हूँ। तू बड़ा ढीठ है, जो इतने पर भी सामने 

से अलग नहीं हटता। सुनकर लक्ष्मण की भी क्रोधाग्रि धधक 

उठी। उसने भी रावण को सुखी-सुखी सुनाना आरम्भ कीं। वह 
बोला कि, तू बड़ा मूर्ख है, जो इस कुम्हार के चक्र से अपने को 
धन्य और अजेय मान रहा है? अरे दरिद्र! तुझे लजा आनी चाहिए, 
जो इस चमकते हुए काँच के टुकड़े को पाकर जौहरी बनना चाहता 

है? चोरों के गुरु! तू राजा कहलाता है, फिर भी तुझे दूसरे की स्त्री 
लाते हुए लज्जा न आयी ? देखूँ, मैं तेरे इस चक्र की ताकत! तू इसे 
खुशी के साथ चला। मैं तुझे अभी इसका प्रतिफल दिये देता हँ। 
समय क्यों खो रहा है, अपना काम पूरा क्‍यों नहीं करता ? लक्ष्मण 
के कहने ने उसके क्रोध को और अधिक बढ़ा दिया। उसने क्रोधान्ध 

होकर लक्ष्मण पर चक्र चला दिया। चक्र लक्ष्मण को कुछ भी हानि 
न पहुँचा कर उल्टा प्रदक्षिणा देकर उसके हाथ में आ गया। लक्ष्मण 
चक्र हाथ में लेकर रावण से बोला कि, पापी! अब भी समय है। 

यदि तुझे अपनी जान प्यारी है, तो जाकर बड़े भाई के पावों पर 

गिर और उनसे अपना अपराध क्षमा करा, नहीं तो इसी चक्र से तेरे 

सिर के टुकड़े-टुकड़े किये देता हँँ। रावण का मुख उतर तो गया, 

परन्तु फिर भी उसने हिम्मत बाँधकर लक्ष्मण से कहा कि, दूसरे 

की झूठी वस्तु पाकर भी इतना अभिमान! तुझे लज्जा आनी 

चाहिए, जो दूसरे के धन पर इतना कूद रहा है? अस्तु। तू अपने 

को जब अजेय समझता है तो समझ। मुझे इससे क्या? तू चक्र 

चला मैं अभी तेरे घमण्ड को चूर-चूर किये देता हूँ। रावण चुप 
हुआ ही था कि, लक्ष्मण ने चक्र उसके ऊपर फेंका। चक्र ने 

पहुँचते ही रावण के सिर को उसके धड़ से अलग कर दिया। रावण 
पृथ्वी पर धड़ाम से गिरा। उसके गिरते ही सेना में हाहाकार मच 

गया। अनाथ सेना जिधर रास्ता मिला, उधर ही भाग निकली। युद्ध 
का अन्त हुआ। 

विभीषण ने भाई का अग्रिसंस्कार किया। संसार की यह लीला 

देखकर इन्द्रजीत मेघनाद आदि उसी वक्त उदासीन होकर तपोवन 

में चले गये। उसी दिन से रामचन्द्र की कीर्ति पताका सारे संसार में 

फहराने लगी। लक्ष्मण ने चक्ररत्न की पूजा की। विभीषण को 
लंका का राज्य दिया गया। सब राक्षसवंशी रामचन्द्र से आकर मिले। 

भामण्डल सुग्रीय और हनुमान आदि को बहुत खुशी हुई। इसके 
बाद रामचन्द्रजी सीता से मिले। सीता ने स्वामी को नमस्कार 

किया। बहुत दिनों के बाद आज दोनों के विरह-दुःख की इतिगश्री 
हुई। रामचन्द्र ने सीता को पीछी पाकर अपने को कृतार्थ माना। 
दोनों का सुखसम्मिलन हुआ। एक के देखने से एक को परम 
आनन्द हुआ। थोड़ी ही देर बाद वहीं लक्ष्मण भी आया और सीता 

के पावों पर गिर पड़ा। सीता उसे उठाकर कुशल समाचार पूछने 

लगी। लक्ष्मण ने अपनी सब कथा उसे कह सुनायी। सबको इस 
समागम से बड़ी खुशी हुई। यह बात ठीक है कि जिस विरह से 

दिन-रात दुःख उठाना पड़ता है, वह जब दूर हो जाता है तब किसे 

आनन्द नहीं होता? रामचन्द्र और सीता के दिन पहले की तरह 

अब फिर भी सुख से बीतने लगे। 

जब रामचन्द्र का उज्बल सुयश चारों ओर फैल गया, तब 

बहुत से राक्षसों ने आकर उनकी आधीनता स्वीकार की। उन्हें 
अच्छी -अच्छी वस्तुएँ भेंट में दीं। विद्याधर उनकी सेवा करने लगे। 
इस सुख में रामचन्द्र के बहुत दिन बीत गये, उन्हें समय का कुछ 
ख्याल नहीं रहा। रामचन्द्र ने चौदह वर्ष के लिये अयोध्या छोड़ी 

थी, सो आज वह अवधि पूर्ण हुई। उन्हें अकस्मात्‌ अपनी जन्मभूमि 
की याद आ गयी। सच तो है-- 

जननी जन्मभूमिश्च स्वर्गादपि गरीयसी। 

जैसे-जैसे समय बीतने लगा, बैसे-वैसे उसकी अभिलाषा 

अधिक-अधिक बढ़ती गयी। अच्छा दिन देखकर उन्होंने अयोध्या 

के लिये गमन किया। उनके साथ-साथ विभीषण, सुग्रीव, हनुमान 
और विराधित आदि बहुत से बड़े-बड़े राजा गये। मार्ग में और भी 

बहुत से देशों को रामचन्द्र ने अपने वश किये। कुछ दिनों के बाद 
वे अयोध्या में जा पहुँचे। रामचन्द्र के आने के समाचार से 
अयोध्यावासियों को बड़ा आनन्द हुआ। उन्होंने अपने महाराज 

की खुशी में बहुत उत्सव किया। भरत --उन्हें लिवाने को बहुत दूर 
तक आये और पहले ही पहुँच कर उन्होंने दोनों के चरणों की 
अभिवन्दना की। रामचन्द्र ने भरत ने आलिंगन कर उससे कुशलता 
पूछी। सब आनन्दित हुए। आज रामचन्द्र अयोध्या में प्रवेश करेंगे, 
इसलिए सारी नगरी खूब सजाई गयी। रामचन्द्र शहर में होते हुए 
अपने महल में पहुँचे। पहले ही अपनी सब माताओं से मिले। 
माताओं ने पुत्र की आरती उतारी। इसके बाद रामचन्द्र अपनी प्रजा 

से प्रेमपूर्वक मिले। सबको बहुत खुशी हुई। रामचन्द्र राज्य पालन 
करने लगे। इस खुशी में रामचन्द्र ने मित्र, भाई, बन्धु और विद्याधर 
आदि जितने अपने प्रेमपात्र थे, उन्हें बहुत सी जागीरें दी। रामचन्द्र 
के शासन से प्रजा बहुत सन्तुष्ट हुई। 

रामचन्द्र परस्त्री के पाप से रहित थे इसलिए उनकी कीर्ति सब 
दिशा में विस्तृत हो गयी और रावण इसी परस्त्री के पाप से मरकर 
नरक गया। उसकी कीर्ति नष्ट हुई, उसके कुल में कलंक लगा 
और अन्त में दूसरे के हाथ से उसकी मृत्यु हुई। सारांश यह है कि, 
परस्त्री सेवन से दोनों लोक बिगड़ते हैं, हजारों वर्ष का उज्वल 

सुयश एक समयमात्र में नष्ट हो जाता है, शरीर रोगों का घर होकर 
जीर्णप्राय हो जाता है और फिर बुरी तरह मृत्यु होती है। इसलिए 
हे बुद्धिमानो! परस्त्री से संसर्ग करना छोड़ो। जो परस्त्री के त्यागी 

हैं, वे संसार में निर्भय हो जाते हैं, उनकी कीर्ति सब जगह फैल 

जाती है। देखो, यही रावण त्रिखण्ड का स्वामी था, लंका सरीखी 

पुण्यपुरी इसकी राजधानी थी, और उसके प्रताप से बड़े-बड़े 

राजे-महाराजे डरते थे। आज उसी बीर की केवल परस्त्रीहरण के 
पाप से यह दशा हुई, तो और साधारण पुरुष इस परस्त्री व्यसन से 
कितना दुःख उठावेंगे, यह अनुभव में नहीं आता। और कुछ नहीं 
तो, परस्त्री सेवन करनेवालों को इस लोक में धनहानि और शारीरिक 

कष्ट और परलोक में नरकादि कुगतियों के दुःख तो सहने ही 
पड़ते हैं। इसमें किसी तरह का सन्देह नहीं है। वे मनुष्य नहीं हैं, 

किन्तु नीच हैं, जो दूसरों की स्त्री से अपनी बुरी वासना पूरी करते 

हैं। वे झूठा खानेवाले कुत्ते हैं। भाईयों! परस्त्रीसेवन सर्वथा निन्‍्द्य 
है, इसे छोड़कर अपनी ही स्त्री में सन्‍्तोष करो। यही धर्मात्मा होने 

की पहली सीढ़ी है इसी तरह बहुत सी कथायें परस्त्री के सम्बन्ध 

की है। उन सबका अभिप्राय केवल इस पाप प्रवृत्ति का छुड़ाना है 
कथा के पढ़ने का फल यही होना चाहिए कि उससे कुछ शिक्षा ली 

जावे, केवल पढ़ना किसी काम का नहीं है। वह तो तोते का सा 

रटना है। अन्त में यह कहना है कि इस पापाचार से होनेवाली 
हानियों का विचार कर उसके छोड़ने में उद्यमशील बनो, परस्त्री 

की संगति से अपनी रक्षा करो और साथ ही सर्व सुखों का मूल 
कारण तथा चन्द्रमा की तरह शीतल जिनधर्म रत्न ग्रहण करो इससे 
तुम्हारा भला होगा सुख पावोगे। 

wuz | 

कुगति बहन युन गहन दहन दावानलसी है। 

सुजस चन्द्र घनघटा देह कृश करन रबई है। 
धन सरसोवत धूप धरम दिन सांझ समानी विपति। 

भुजंग निवास बांबई वेद बरवानी, 

इहि विधि जानेक औगुन भरी प्रान 

हरन फांसी प्रबल मत करह मित्र यह 
जान जिय पर वनिता सौं प्रीति फल। 

(भूधर शतक) 

जो विचारशील महात्मा स्वर्ग और मोक्ष का सुख चाहते हैं, 
उन्हें इन पाप व्यसनों का संसर्ग छोड़ना चाहिए। इन व्यसनों के 

छोड़ने पर ही बे धर्म ग्रहण करने के पात्र हो सकेंगे, क्‍योंकि 

अविबेकी और व्यसनों के सेवन करने वालों की अच्छी गति नहीं 
होती। वे सर्वत्र निन्‍दा के पात्र होते हैं। और उनके द्वारा धर्म को भी 
कलंक लगता है। न मुझे व्याकरण का ज्ञान है न न्याय ही का और 
न मेरी पुराण काव्यों में गति है। इसलिए सम्भव है कि इस ग्रन्थ 

में बहुत सी त्रुटियाँ रही होगी, विद्वानों से मेरी प्रार्थना है कि वे इस 
ग्रन्थ का संशोधन करें क्योंकि इसके द्वारा भी सर्व साधारण लाभ 
उठा सकेंगे। जो इसका अभ्यास करेंगे अथवा बार-बार मनन 
करेंगे और पढ़ेंगे वे सुखी होंगे। उनकी बुद्धि दिनोंदिन निर्मल होती 
रहेगी और पापवासना उन्हें कभी छू तक नहीं Bebe AKA ce 
गच्छ में श्री नेमिसेन मुनि हो गये हैं, उनकी कृपा से मुझ मन्दबुद्धि 
ने यह ग्रन्थ रचा है। अब इसका विस्तार करना सजनों के हाथ है। 
मुझ मन्द बुद्धि सोमकीर्ति के बनाये हुए इस ग्रन्थ का जो श्रद्धा 
और भक्ति सहित स्वाध्याय करेंगे, मनन करेंगे और सुनेंगे वह 
नियम से सुख-सम्पत्ति के भोगनेवाले होवेंगे। विक्रम महाराज की 
मृत्यु के बाद १५२९ संवत में माघ सुदि प्रतिपदा सोमवार के दिन 

मैंने इस ग्रन्थ को समाप्त किया। जब तक संसार में मेरु पर्वत सूर्य 
चन्द्रमा पृथ्वी और समुद्र विद्यमान रहें तब तक इस ग्रंथ का भी 
प्रचार दिन दूना और रात चौगुना बढ़ता जाये। सज्जन पुरुष इसका 
स्वाध्याय कर अपना जीवन सफल करें। 

Il AU 

प्रथम पांडवा भूप, खेलि जूआ सब खायौ। 
मांस खाय वक-राय, पाय विपदा बहु रोयौ।। 

विन जानें मदपान जोग, जादौंगन दज्झे। 
चारुदत्त दुख सह्यो, वेसवा-विसन अरुज्झे।। 

नूप ब्रह्मदत्त आखेटसौं, द्विज सिवभूत अदत्त-रति। 
पर रमनि राचि रावन गयौ, सातों सेवत कौन गति?॥। 

(भूधर-जैन शतक)



सातवीं परस्त्री-व्यसन कथा : ४ १९१ 
  

भूमिका 

यह ग्रन्थ श्री सोमकीर्ति भट्टारक के संस्कृत ग्रन्थ का स्वतन्त्र-अनुवाद 

है। मैंने इसे अपनी शक्ति के अनुसार सरल और सुन्दर बनाने का प्रयत्न किया 

है। आशा है कि, यह पाठकों को रुचिकर होगा। 

काष्ठासंघ में नन्‍्दीतटगच्छ नाम का एक गच्छ है। भट्ञारक सोमकीर्ति 

इसी गच्छ में हुए हैं, जैसा कि उन्होंने ग्रन्थ के अन्त में लिखा है। इनके बनाये 
हुए कई ग्रन्थ हैं। जिनमें से एक प्रद्युम्न-चरित्र का हिन्दी अनुवाद छप चुका 

है। प्रद्युम्नचरित्र इस ग्रन्थ से पाँच वर्ष पीछे बना है। उसकी प्रशस्ति में इनकी 
गुरुपरम्परा इस प्रकार लिखी है-रामसेन-रत्नकीर्ति -लक्ष्मणसेन-भीमसेन 

और सोमकीर्ति। श्री सोमकीर्ति-विक्रम की सोलहवीं-शताब्दी के प्रारम्भ में 

हुए है। इससे अधिक इनके विषय में और कुछ ज्ञान नहीं हुआ। 

बम्बई निवेदक- 

१-८-१९१२ उदयलाल काशलीवाल

